
Јавни конкурси за доделување на дозволи за радио емитување
На 39-та седница одржана на 17 октомври, Советот на Агенцијата донесе Одлука за објавување на Јавен конкурс за доделување на дозвола за радио емитување на програмски сервис на локално ниво, на подрачјето на општина Куманово. Пријавата за учество на Јавниот конкурс може да се преземе на следниот линк. Крајниот рок за поднесување на пријави по Јавниот конкурс е заклучно до 30.12.2024 година (понеделник).
На 38-та седница одржана на 9 октомври, Советот на Агенцијата донесе Одлука за објава на Јавен конкурс за доделување на дозвола за радио емитување на програмски сервис на локално ниво, на подрачјето на општина Битола. Пријавата за учество на Јавниот конкурс за доделување на дозвола за радио емитување може да се преземе на следниот линк. Крајниот рок за поднесување на пријави по Јавниот конкурс е заклучно до 16.12.2024 година (понеделник). 
Повеќе информации поврзани со конкурсната документација за двата јавни конкурси се достапни на веб страницата на АВМУ на линкот. 




Соопштение за јавност
Агенцијата за аудио и аудиовизуелни медиумски услуги на 25 октомври најостро го осуди чинот на опожарување на возилото на сопственикот на регионалната телевизија М-Нет ХД од Штип, Благој Серсемов, од страна на непознати сторители во дворот на неговата семејна куќа. 

Во соопштението беше посочено дека заканите и заплашувањата насочени кон медиумите ја поткопуваат демократијата, слободата на говорот и слободата на информирање. Безбедноста на медиумските работници е клучна за постоење на независни и професионални медиуми, кои се еден од главните стожери на демократските процеси и кои придонесуваат за унапредување на слободата на изразување. Агенцијата апелираше, Министерството за внатрешни работи во најскоро време да го расчисти случајот и да ја информира јавноста за причините кои довеле до овој вандалски чин.



Под мотото „Твојата свесност е најважниот филтер“, почнувајќи од 28 октомври до 4 ноември, во организација на Мрежата на медиумска писменост, по шести пат се одржаа Деновите на медиумска писменост 2024. Петнаесет членки на Мрежата и нивни поддржувачи, организираа 22 настани на различни локации низ целата држава, а некои од нив се одржаа онлајн. На овој начин нашата земја се приклучи кон Глобалната недела на медиумска и информациска писменост на УНЕСКО. На Конференцијата „Политики за медиумска писменост во ерата на вештачката интелигенција“, директорот на АВМУ д-р Зоран Трајчевски, посочи дека „Деновите на медиумска писменост се најзначајниот национален настан за мобилизирање на граѓаните, граѓанските организации, образовните установи, медиумите и државните институции, како и за подигање на нивната свест за важноста на медиумската писменост. Фокусот оваа година е на вештачката интелигенција, која е веќе толку присутна, што сметавме дека неизоставно мора малку подлабоко да продискутираме за неа“.
Отворени Деновите на медиумска писменост 2024

Конференцијата опфати три панели, од кои на првиот панел се одржа работилницата „Вештачката интелигенција и авторските права“, со д-р Ханес Хенке, експерт од СР Германија, ангажиран преку Твининг проектот „Зајакнување на капацитетите на Агенцијата за аудио и аудиовизуелни медиумски услуги и Јавниот Радиодифузен Сервис“. На вториот панел, организиран од Хелсиншкиот комитет за човекови права се дискутираше на тема „Етика во користењето на вештачката интелигенција“, додека на последниот панел „Политики за развој на свесноста за ризиците од дезинформации“ организиран од Институтот за истражување на општествениот развој РЕСИС, беа презентирани компаративните наоди од Мониторот на медиумскиот плурализам во дигиталното доба (МПМ 2024), за индикаторите медиумска писменост и заштита од дезинформации.

За потребите на Деновите за медиумска писменост 2024 изработени се видео и аудио спот на македонски, албански и англиски јазик. Спотовите се емитуваа на медиумите со цел поголем број граѓани да се информираат за настаните за медиумска писменост. Повеќе информации за настаните што се одржаа во рамките на Деновите, може да се најдат на веб – страниците mediumskapismenost.mk и avmu.mk и на Facebook, Instagram и Youtube каналот на Мрежата за медиумска писменост.

    Надзори врз радиодифузери, оператори на јавни електронски комуникациски мрежи и печатени медиуми

Радиодифузери

Редовен програмски надзор за повеќе законски обврски - почитување на правилата при емитување аудиовизуелни комерцијални комуникации, заштита на малолетните лица од програми што би можеле да им наштетат на нивниот физички, психички или морален развој, заштита на личните податоци на малолетните лица, обезбедување квизови или други облици на наградно учество, користење телефонски услуги со додадена вредност и телефонско гласање, емитување игри на среќа, употреба на јазикот во програмите, дневно емитување најмалку 12 часа програма на телевизијата и дневно емитување најмалку 30% изворно создадена како македонски аудио или аудиовизуелни дела е извршен врз телевизиите - ТВ Алфа, ТВ Алсат-М, ТВ Канал 5, ТВ Наша, ТВ Шења, ТВ Телма, ТВ 21-М, ТВ 24 Вести, ТВ Клан Мацедониа, ТВ Сител и ТВ Сонце. 
При надзорите е констатирано дека ТВ Шења, ТВ 21-М и ТВ Сител емитуваа програми со неправилна примена на предупредувачката сигнализација за програми од втора категорија (8+); ТВ Шења на 11 септември не емитуваше најмалку 30% програма изворно создадена како македонски аудиовизуелни дела, ниту пак најмалку половина од законскиот минимум изворно создадена програма како македонски аудиовизуелни дела го емитуваше во периодот од 07:00 до 19:00 часот; додека на програмата на ТВ Компани 21-М на 10 септември во емисијата „Пастел“, изјава на соговорник е емитувана изворно на српски јазик, без да се обезбеди превод на албански или на македонски јазик. 

Врз истите телевизии спроведен е и редовен административен надзор за обврските за објава на импресум, информации коишто треба да се направат достапни до корисниците и за објава на идентификација на радиодифузерот. При надзорот не се констатирани прекршувања.

Редовен административен надзор за исполнувањето на минималните кадровски услови утврдени во Правилникот за минимални технички, просторни, финансиски и кадровски услови за добивање дозвола за радио и телевизиско емитување е извршен врз 53 радиодифузери. Надзорот покажа дека радиодифузерите ја исполниле обврската од Правилникот.

По службена должност, извршен е вонреден административен надзор врз работата на радио РРАПИ од Струга за да се констатира дали радиодифузерот извршил промена на сопственичката структура без претходно да ја извести Агенцијата и пред промената да биде одобрена од страна на Агенцијата. Со вонредниот надзор е констатирано дека радиодифузерот спротивно на ЗААВМУ, на 1 октомври спровел промена на сопственичката структура без претходно да ја извести Агенцијата и без истата да биде одобрена од страна на Агенцијата.

Врз ТВ Гурра од Кичево извршен е контролен програмски надзор за обврската за спроведување на програмскиот концепт за кој му е издадена дозволата. При надзорот врз програмскиот сервис емитуван во периодот од 16 до 22 септември, констатирано е дека радиодифузерот не постапил по решението за изрекување мерка – јавна опомена, односно нема спроведено најмалку 80% од програмскиот концепт за кој му е издадена дозволата за телевизиско емитување, што е обврска од членот 67 став 6 од ЗААВМУ.

Оператори на јавни електронски комуникациски мрежи

Извршен е редовен програмски надзор врз операторите Спајдер, МТЕЛ, Нафи и Беко, Дрим Сат ИПТВ и Тотал ТВ за почитувањето на обврските за регистрација на програмски сервиси и титлување на програмските сервиси кои ги реемитуваат. При надзорот беше констатирано дека повеќе оператори реемитувале програмски сервиси кои не се опфатени со потврдата за регистрација на програмски сервиси издадена од Агенцијата за секој оператор одделно. Операторот МТЕЛ на 16 октомври ги реемитувал програмските сервиси „Телма“, „Алфа ТВ“, „Канал 5“, „Алсат М“, „Компани 21“, „24 Вести“, „News Max Balkans“, „Diva“, „Nickelodeon“, „Nickelodeon Junior“, „RTL“, „RTL II“ и „RTL Croatia“; операторите Нафи и Беко на 17 октомври го реемитувале програмскиот сервис „ТВ Канал 5“; операторот Дрим Сат ИПТВ на 17 октомври го реемитувал програмскиот сервис „Hit Mix Music“; додека операторот Тотал ТВ на 14 октомври за своите корисници ги реемитувал програмските сервиси „Sky News“, „Brazzers“, „Reality Kings“, „CNN“ и „Narodna“. 

Редовен програмски надзор врз операторите Мтел, Нафи и Беко и Дрим Сат ИПТВ е извршен и за почитувањето на обврската во програмскиот пакет којшто го реемитуват задолжително и бесплатно да ги обезбедат програмските сервиси на Јавниот радиодифузен сервис. Со надзорот е констатирано дека кабелските оператори постапиле согласно законската одредба од член 143 став 3 од ЗААВМУ.

Спроведен е и еден контролен програмски надзор врз операторот А1 Македонија, за да се утврди дали операторот постапил по мерката јавна опомена упатена заради реемитување на програмски сервиси кои не се регистрирани во Агенцијата. Со надзорот беше констатирано дека операторот за своите корисници гo реемитувал програмскиот сервис „Tring Sport News“, коj не е опфатен со потврдата за регистрација на програмски сервиси издадена од Агенцијата.



























Печатени медиуми

Врз издавачите на печатени медиуми Медија Прес ВМ издавач на „Битолски весник“, КАПИТАЛ МЕДИА ГРОУП издавач на „Капитал“; ЈЕНИ БАЛКАН издавач на „Бахче“; АНТИЌ МЕДИА издавач на „Портрет“; МЕДИУМ БОЈА 43 издавач на „Штипски глас“; КОЛОР МЕДИА ПЛУС издавач на „Убавина и здравје“; ВИЗИОНИ М издавач на „Шења“; ЗЕНИТ ПРЕС ПЛУС издавач на „Зенит“; КЛИКЕР МАРКЕТИНГ издавач на „InStore“; и НАРОДЕН ЛЕКАР издавач на „Народен лекар“, Репро Принт издавач на „Нова Македонија“; Слободен Печат издавач на „Слободен печат“;  Вечер Прес издавач на „Вечер“; Коха Продуцтион издавач на „Коха“; Медиа Плус Фокус издавач на „Фокус“; АТВ Медиа Компани издавач на „Лајм“; Еуро-Мак Компани издавач на „Економија и бизнис“; Биро Прес издавач на „Порта 3“ и Паблик издавач на „Лице в лице“, Агенцијата спроведе редовен административен надзор за обврските за објава на импресум, податоци за седиште, печатница, датум на печатење или препечатување и број на печатени примероци, обврски од Законот за медиуми. Надзорот покажа дека печатените медиуми во целост ja исполниле законскaта обврска.

Изречени мерки јавна опомена

Врз основа на констатации од редовен програмски надзор, Советот на Агенцијата на 40-та седница одржана на 24 октомври за операторите Дрим Сат ИПТВ, Нафи и Бeко и Мтел донесе решенија за јавно опоменување и за исклучување на реемитувањето  на програмските сервиси кои не се опфатени со потврдата за регистрација на програмски сервиси издадена од Агенцијата. Мерка јавна опомена е изречена на Дрим Сат ИПТВ поради реемитување на програмскиот сервис „Hit Mix Music“, на Нафи и Беко поради реемитување на програмскиот сервис „ТВ Канал 5“, додека на МТЕЛ поради реемитување на програмските сервиси „Телма“, „Алфа ТВ“, „Канал 5“, „Алсат М“, „Компани 21“, „24 Вести“, „News Max Balkans“, „Diva“, „Nickelodeon“, „Nickelodeon Junior“, „RTL“, „RTL II“ и „RTL Croatia“.

Советот на Агенцијата на 38-та седница одржана на 9 октомври, врз основа на констатации од редовен програмски надзор на радиото Зона           М-1 му изрече мерка јавна опомена поради неемитување најмалку 30% музика на македонски јазик во периодот од 06:00 до 00:00 часот, од вкупно емитувана музика во анализираното деноноќие.

